ТР Әтнә районы Түбән Көек урта мәктәбе
“Кеше булу кыен түгел,

Кешелекле булу кыен”.
(6 нчы сыйныфта шәфкатьлелек дәресе)

Максат: укучыларда мәрхәмәтлелек, шәфкатьлелек, кешеләргә, әти-әнигә, табигатькә игътибарлы мөнәсәбәт тәрбияләү.

Әзерлек: 1) газета материалларына күзәтү үткәрү;

2) темага кагылышлы шигырьләр өйрәнү.

Җиһазлау: Ф.Яруллин портреты, хәйрия елы эмблемасы, газета-журналлар, плакат: “Кеше булу кыен түгел,

                                               Кешелекле булу кыен”.
Укытучы: Фәтхрахманова Эльвера Мансуровна
Чара барышы.

I. 1укучы Фәнис Яруллинның “Иң әйбәт нәрсә кемдә?” шигырен сөйли.
Мактаныша малайлар, 

Гөр килеп тора урам.

Айрат әйтә: “Чаңгым бар

Җәй көне шуа торган”.

Айратны бүлә Марат:

“Ә минем  бар мопедым.

Чабам аның белән мин

Этләрнең алып котын”.

Читтә калмый  Зиннур да, 
Күрсәтә ул сәгатен:
“Алдык әти белән,- ди,

Сайлап иң-иң әйбәтен”.

Бер якта тора Рәфкать
Бәхәсне тыңлап кына.

Сәгате дә юк кулында,

Өс-баш та тыйнак кына.

Көлә аннан дуслары:

-Берние юк Рәфкатьнең!

Рәфкать әйтә: минемме?

Минем бар ун рәхмәтем.

2) шигырьнең эчтәлеге буенча әңгәмә.

-Укучылар иң әйбәт нәрсә кемдә инде?

-Ә нинди кешегә рәхмәт әйтәләр?

-Һәрвакыт изгелекләр эшләгән кешене нинди кеше диләр?
-Әйе, укучылар, шәфкатьле булу - барлык күркәм гадәтләрнең башы, әдәплелекнең нигезе. Бары шәфкатьле бала гына бәхетле, тәүфыйкълы, мәрхәмәтле, игътибарлы, кешелекле була ала. Без бүген шул хакта сөйләшербез. Ә теманы ачу өчен безгә бүген Фәнис Яруллинның шигырьләре булышыр.

II. 2007 нче ел - Хәйрия елы.
      Укучылар, сез беләсез инде: 2007 нче ел, ТР Президенты Минтимер Шәрипович  Шәймиев Указы белән, Татарстанда  Хәйрия елы дип игълан ителде. Тирә ягыбызда ятим балалар, караучысыз калган өлкәннәр, инвалидлар, авыр хәлләргә очраган кешеләр бар. Аларга ярдәм итү, изгелек кылу - һәркемнең изге бурычы.

III. Ата-ана фатихасын алу.

      Ф. Яруллинның “Калыйк вакытында сорап” шигыре тыңлана.

Озын-озын, нәрсә озын?-

Озын-озын бәхет юлы.

Үз бәхетенә бара кеше

Кайвакытта гомер буе.

 Олы-олы, нәрсә олы?-
Ата-ана хакы олы.

Онытмасын иде кеше

Үлгәнчегә кадәр шуны.

Авыр-авыр, нәрсә авыр?-
Авыр аналар каргышы.

Бу каргышны алганнарны

Көтә Сак-Соклар язмышы. 
Ерак-ерак, нәрсә ерак?-

Үткәннәргә юллар ерак.

Ата-ана фатихасын

Калыйк вакытында сорап.

-Бу юлларда сүз нәрсә турында бара?

-Ата-ана фатихасы безгә ни өчен кирәк?

-Мәкаль, хәдисләрне искә төшереп китү.

-Мәкаль: “Аллаһы яраткан иң сөекле гамәлләр, эшләр - вакытында укылган намаз һәм ата-анага яхшылык кылудыр”. “Ата-анага яхшылык кылу”ны сез ничек аңлыйсыз?

-Ә ни өчен без  әти-әниләребезне хөрмәтләргә тиеш?

-1укучы “Ана турында баллада”ны сөйли.

	Түшәктә ята

Авыру ана.

Бик авыр аңа,

Бик авыр аңа. 

Күзләре хәлсез,

Йөзләре сулган,

Гомер савыты

Мөлдерәп тулган.

Ялгыш кагылсаң,

Түгелер төсле,

Җиргә чык булып

Сибелер төсле.

Сәгатькә карый,

Минутлар саный.

Ә үлем якын,

Ә үлем яный.


	Шулвакыт үлем

Әйтә анага:

“Сиңа 10 елны 

Өстим яңадан.

Ләкин шартым бар:

Бүләк гомернең

Тик үзең өчен

Яшә һәр көнен”.

Авыру ана

Уйлый да улын,

Әйтә пышылдап:

-Юк, китмә, үлем.

Минем сулышны

Хәзер үк кис тә

Ун ел гомерне

Балама өстә.




-Бу балладада сүз  нәрсә турында бара?

-Әйе шул, укучылар, шундый изге күңелле әниләребезне беркайчан да рәнҗетмик, аларның тормышын җиңеләйтергә тырышыйк, кулыбыздан килгәнчә ярдәм итик, тырышып укып, инсафлы булып, аларны сөендерик.
IV. Ятим балалар, ярдәмгә мохтаҗ кешеләргә ярдәм итү.

“Калмагыз соңга” шигыре укыла.
Бәлки мине әнием эзлидер,

Бәлки мине әтием эзлидер.

Әтием!- Мин монда,

Әнием!- Мин монда-

Каты тимер караватымда.

Ишек бикле булса – ачыгыз,

Тәрәз бикле булса- шакыгыз.

Кертмәсәләр качып керегез,

Ләкин мине барыбер күрегез.

Тәрәз каршысында өянке,

Өянкедә бер кош оясы.

Көне буе сайраша алар,

Бигрәк матур кошлар дөньясы.

Әнкә кошлар анда җим ташый,

Бала кошлар тәмләп җим ашый.

Оялары йомшак, мамыклы,

Тавышлары шундый шатлыклы.

Ишетәсезме, әтием, мин монда,

Ишетәсезме, әнием, мин монда.

Мин көтәмен, әле көтәмен,

Тик килегез, калмагыз соңга...
-Әйе, укучылар, дөньяда әле “ятимлек ачысы” дигән төшенчә дә бар. Балалар йортларында ата-ана назыннан мәхрүм булган, әти-әнисе исән булган ятимнәр дә тәрбияләнә. Алар, ишек шакыган саен, “Мине әнием алырга килмәгәнме ?”-дип өмет итә.
-газета-журналларга күзәтү нәтиҗәсе буенча укучылар чыгышы.

-картлар йортларына, ялгыз карт-корыга, балалар йорларына безнең ярдәм. (Кенәр балалар йортына ел саен бәйләгән бияләй-оекбашлар, пешкән әйберләр белән ярдәм итәбез.Әйшияз авылы егете Газизов И.М га операция өчен акчалата ярдәм, районыбыздагы аз керемле балаларга сентябрь аенда уку кирәк-яраклары, киемнәр белән ярдәм итү һ.б)
V. Табигатькә сакчыл караш та - шәфкатьлелек!

1 укучы “Рәнҗемәсен” шигырен сөйли.

Тезелешеп очкан кыр казлары

Чагылып китсә әгәр офыкта-

Кемдер карый кулын кашына куеп,

Кемдер - бармак салып курокка.

Кош-кортларга кемдер җимнәр куя

Һәм ышыклый зәһәр суыктан.

Ә кемнәрдер читлек элеп куя

Үреп каты тимерчыбыктан.

Кемдер чишмәләрнең  юлын ача,

Ә кемнәрдер китә томалап.

Дөнья бит бу, ә дөньяда инде
Төрле хәлләр тора булгалап.

Табигать ул үзен яклый алмый,

Үч тә ала алмый кешедән.

Ул бары тик рәнҗи генә ала,

Куркыйк шушы рәнҗеш төшүдән.

Рәнҗемәсен безгә очар кошлар,

Рәшҗемәсен күлләр, урманнар.

Рәнҗемәсен кояш, җир һәм күкләр,

Рәнҗемәсен безгә ал таңнар.

Рәнҗемәсен, үзенең яклаучысы

Кеше икәнлекне белсен ул.

Яңгырлары белән еласын да

Кояшлары белән көлсен ул.

-Бу шигырьдә сүз нәрсә турында бара?

-Димәк, укучылар,  табигать тә ярдәмгә мохтаҗ. Сез табигатьне ничек яклый аласыз? (Җаваплар тыңлана)

VI. Шәфкатьлелек темасына өйрәнгән башка шигырьләрне тыңлап үтү.

“Сорау һәм җавап”

Кабатлыйм бер сорауны

Өнемдә һәм төшемдә:

“Кеше булып яшәргә

Нәрсә кирәк кешегә?”
Диңгез әйтә: -Тирәнлек.

Урман әйтә: -Бердәмлек.

Таулар әйтә: -Горурлык.

Юллар әйтә: -Турылык.

Җир эндәшә: -Юмартлык.

Чык суы әйтә: -Сафлык.

Яшен әйтә: -Кыюлык.

Ипи әйтә: -Олылык.

-Гүзәллек,- диләр гөлләр.

· Иркенлек, -диләр җилләр.

· Нык канат, - ди бөркетләр.

· Биеклек, - диләр күкләр.

Һәм шушылар өстенә

Кирәк тагын иң элек,

Кешене кеше иткән

Бер нәрсә - Кешелеклелек.

VII. Йомгаклау. 
“Яхшылык күрәсең килсә, яхшылык ит,” -диелә халык мәкалендә. Кешеләрне һәрвакыт матур эшләрегез, игелекле гамәлләрегез белән сөендерегез!

Ә бүгенге чарабызны мин Фәнис абыегыз Яруллинның тагын бер шигыре белән тәмамлыйм.

“Ашыгыйк”

Актыккы сулышны алганда

Уфтанмас өчен җан ачынып -

Кулларда егәрлек барында

Яхшылык эшләргә ашыгыйк.
Күтәрик егылган гөлләрне,

Матурлык калмасын басылып.

Холкыбыз бик сабыр булса да,

Яхшылык эшләргә ашыгыйк.

Булмасын нәфсебез безгә баш,

Без аңа үзебез баш булыйк.

Яманлык җиңелсен дисәк без,

Яхшылык эшләргә ашыгыйк.

    Ходаның бер бирмеш көнендә
    Бер матур як белән ачылыйк:

    Һәркемнең гомере бер генә,

   Яхшылык эшләргә ашыгыйк.

